
永樂大典巻之二萬二千一百八十二　八陌

麥

〈句容新志國朝吳元年。麥兩岐者二。産縣境。知縣王成。奉以獻中書省。欽奉〉

〈聖㫖。元年五月二十一日。有司奏民人李文興。施仁。獻瑞麥兩幹四岐。以爲予之禎祥。故捧而來朝。予且恱且慮。何也。昔者以簫韶九成。鳳凰來儀。此舜〉

〈之功德感於天。致鳳之來儀。故也。文王治岐山。聞鳳有聲。亦文王功德之所感。此二君當治天下之時。民乃和平。故鳳依時而至。當春秋麒麟至。夫〉

〈子怪之。蓋出非其時。當羣雄爭闘之秋。民人塗炭。其禎祥之應。豈不致夫子之惑也。予身本布衣。起兵淮甸。東渡江左。十有三年。四征不庭。科歛繁〉

〈重。治頑惡者。法律甚嚴。所任非賢。已身不德。日夜憂懼。不能自善。其禎祥瑞麥。豈在予感而至。莫非新任有司得人。或者農民自勤而格天地。故生〉

〈瑞麥以祥有司。及勸農者也。然此天地造化。人豈能知。今後令李文興。施仁等。慎心以奉天勿怠。欽此。趙權瑞麥詩序。〉

〈有吳建元之始年夏四月。麥兩岐見扵句容之近郊。如是者二焉。郊之氓。走致之庭言扵邑大夫王侯曰。聞諸郷之老成人是麥之祥也。祥必有所繇〉

〈致。惟我侯來令吾邑。公而勤。廉而愛人。是其應也。夫公而勤。則於事上也忠。廉而愛人。則扵字下也惠而無傷。公勤廉愛之所感召。叶氣横流。天降〉

〈祥福。宜哉。矧兹祥也。不于其他。必於帝命率育之貽者發之。豈非惠養之徵乎。我弗敢匿。敢告。侯聞之慨然曰。噫。有是哉。若知其一。未知其二邪。今〉

〈上以英武之資。拓迹開統。建萬世無疆之業。句容實惟漢豐沛南陽比。又介乎輦糓之下。上天眷顧。儲祥委祉。滂濞漫衍昭晣。傳有之。國家將興。必有禎祥。〉

〈兹其爲祥也。豈臣子所得𥝠邪。不然。何獨扵兹一邑見之。在宋開禧初。其祥若是。邑人刻石具在。今〉

〈有吳之建元也。其祥亦復有是焉。天貺時運。昭然吻合。豈偶然哉。以天之眷扵爾邑。吾知〉

〈聖心之不忘爾民也。遂表其實以聞。權惟休徵之應。德化之感古若今一也。昔漢張堪守漁陽。麥兩岐。實生其壞。民之頌之。紀扵史氏。竟未聞歸美其君若〉


〈侯者。今侯不惟謙抑弗有。歸德于上。且指歸化原。昭揭德本。明著章徹。若是。非尊君親上。公爾忘𥝠。孰能然哉。推是心也。上可以獲乎君。下可以得〉

